
საქართველოს პარლამენტის დადგენილება 

საქართველოს პარლამენტთან არსებული ბუღალტრული აღრიცხვის სტანდარტების კომისიის შესახებ
„ბუღალტრული აღრიცხვისა და ანგარიშგების რეგულირების შესახებ“ საქართველოს კანონით (სსმ I, 1999, №4 (11), მუხ.18) გათვალისწინებული საქართველოს პარლამენტთან არსებული ბუღალტრული აღრიცხვის სტანდარტების კომისიის დებულების დამტკიცებისა და ამ კომისიის ფუნქციონირების უზრუნველყოფის მიზნით საქართველოს პარლამენტი ადგენს:

1. დამტკიცდეს საქართველოს პარლამენტთან არსებული ბუღალტრული აღრიცხვის სტანდარტების კომისიის დებულება.

2. საქართველოს პარლამენტის საფინანსო-საბიუჯეტო კომიტეტმა პარლამენტის ბიუროს ერთი თვის ვადაში დასამტკიცებლად წარუდგინოს კომისიის წევრობის კანდიდატები.

პარლამენტის თავმჯდომარის
მოადგილე ედვარდ სურმანიძე
თბილისი,

1999 წლის 19 მარტი.

№1861–IIს
საქართველოს პარლამენტთან არსებული ბუღალტრული აღრიცხვის სტანდარტების კომისიის დებულება

მუხლი 1. ზოგადი დებულებანი
1. დებულება შემუშავებულია „ბუღალტრული აღრიცხვისა და ანგარიშგების რეგულირების შესახებ“ საქართველოს კანონის შესაბამისად.

2. დებულება განსაზღვრავს საქართველოს პარლამენტთან არსებული ბუღალტრული აღრიცხვის სტანდარტების კომისიის (შემდგომ – კომისია) მიზანს, ფუნქციებს, საქმიანობის წესებსა და პროცედურებს.


მუხლი 2. კომისიის იურიდიული სტატუსი
კომისია არის „ბუღალტრული აღრიცხვისა და ანგარიშგების რეგულირების შესახებ“ საქართველოს კანონის საფუძველზე შექმნილი საჯარო სამართლის იურიდიული პირი, რომელიც თავის საქმიანობას წარმართავს საქართველოს კონსტიტუციის, „ბუღალტრული აღრიცხვისა და ანგარიშგების რეგულირების შესახებ“ და „ნორმატიული აქტების შესახებ“ საქართველოს კანონების, ამ დებულებისა და საქართველოს სხვა ნორმატიული აქტების შესაბამისად.


მუხლი 3. კომისიის მიზანი
კომისიის მიზანია:

ა) უზრუნველყოს კერძო სამართლის იურიდიული პირების ფინანსური ანგარიშგების გამჭვირვალობა ბუღალტრული აღრიცხვის საერთაშორისო სტანდარტების შესაბამისად;

ბ) შეუსაბამოს ბუღალტრული აღრიცხვის პრაქტიკა ბუღალტრული აღრიცხვის საერთაშორისო სტანდარტებს. 


მუხლი 4. კომისიის ფუნქციები
კომისიის ფუნქციებია:

ა) ბუღალტრული აღრიცხვის საერთაშორისო სტანდარტების სამოქმედოდ შემოღება;

ბ) ბუღალტრული აღრიცხვის საერთაშორისო სტანდარტების ინტერპრეტაციების სამოქმედოდ შემოღება;

გ) ბუღალტრული აღრიცხვის დროებითი სტანდარტების დამტკიცება;

დ) ბუღალტრული აღრიცხვის საერთაშორისო სტანდარტების შესაბამისი ბუღალტრული აღრიცხვის ანგარიშთა გეგმის სტრუქტურის დამტკიცება.


მუხლი 5. კომისიის ნორმატიული აქტები
1. კომისია თავისი კომპეტენციის ფარგლებში გამოსცემს ნორმატიულ აქტებს. კომისიის ნორმატიული აქტია დადგენილება.

2. კომისიის დადგენილება მიიღება მხოლოდ „ბუღალტრული აღრიცხვისა და ანგარიშგების რეგულირების შესახებ“ საქართველოს კანონითა და სხვა ნორმატიული აქტებით დადგენილი წესით.


მუხლი 6. კომისიის წევრები და წევრობის ვადები
1. კომისია შედგება 9 წევრისაგან, რომელშიც შედის საქართველოს ფინანსთა სამინისტროსა და საქართველოს ფასიანი ქაღალდების კომისიის თითო წარმომადგენელი. 

2. კომისიის წევრებს საქართველოს პარლამენტის საფინანსო-საბიუჯეტო კომიტეტის წარდგინებით 3 წლის ვადით ამტკიცებს საქართველოს პარლამენტის ბიურო. ამ ვადის გასვლის შემდეგ კომისიის წევრების უფლებამოსილება გრძელდება კომისიის ახალი შემადგენლობის დამტკიცებამდე. კომისიის წევრი შეიძლება ხელახლა აირჩეს სამწლიანი ვადით. კომისიის წევრის უფლებამოსილების შეწყვეტის შემთხვევაში ახალი წევრი აირჩევა დარჩენილი ვადით. 
3. კომისიის წევრობის კანდიდატი უნდა აკმაყოფილებდეს შემდეგ მოთხოვნებს:

ა) იყოს საქართველოს მოქალაქე;

ბ) ჰქონდეს უმაღლესი განათლება;

გ) მუშაობდეს ბუღალტრული აღრიცხვის, საფინანსო, ეკონომიკის, ბიზნესის ან სამართლის სფეროში;

დ) ჰქონდეს საკმარისი ცოდნა და პრაქტიკული გამოცდილება კომისიის წევრის ფუნქციების განსახორციელებლად;

ე) იყოს მაღალკვალიფიციური სპეციალისტი;

ვ) იყოს დაინტერესებული ბუღალტრული აღრიცხვის თანამედროვე პრაქტიკის დამკვიდრებით.

4. კომისიის წევრები კომისიაში მუშაობისას ხელმძღვანელობენ საზოგადოებრივი ინტერესებით.

5. კომისიის წევრები კომისიაში საქმიანობას ეწევიან ანაზღაურების გარეშე.

6. კომისიის წევრს უფლება აქვს დაუბრკოლებლად მიიღოს კომისიაში არსებული ნებისმიერი ინფორმაცია და დოკუმენტაცია.


მუხლი 7. კომისიის წევრის უფლებამოსილების შეწყვეტა
1. კომისიის წევრს უფლებამოსილება უწყდება, თუ:

ა) ნებაყოფლობით გადადგა;

ბ) მის მიმართ ძალაში შევიდა სასამართლოს გამამტყუნებელი განაჩენი;

გ) სასამართლომ ცნო ქმედუუნაროდ ან უგზო-უკვლოდ დაკარგულად;

დ) დაკარგა საქართველოს მოქალაქეობა;

ე) დაარღვია ამ დებულების მე-6 მუხლის მე-4 პუნქტის მოთხოვნა;

ვ) არასაპატიო მიზეზით ზედიზედ არ დაესწრო კომისიის სამ სხდომას.

2. კომისიის წევრის გამოწვევა ხდება მხოლოდ ამ მუხლის პირველი პუნქტით განსაზღვრულ შემთხვევებში პარლამენტის ბიუროს გადაწყვეტილებით.

3. კომისიის წევრს უფლება აქვს თავისი უფლებამოსილების შეწყვეტის შესახებ გადაწყვეტილება გაასაჩივროს საქართველოს კანონმდებლობით დადგენილი წესით.


მუხლი 8. კომისიის თავმჯდომარე და მისი მოვალეობანი
1. კომისიის საქმიანობას ხელმძღვანელობს კომისიის თავმჯდომარე.

2. თავმჯდომარეს კომისიის წევრთაგან ირჩევენ კომისიის წევრები ფარული კენჭისყრით სამი წლის ვადით.

3. თავმჯდომარე წარმოადგენს კომისიას სახელმწიფო, კერძო, საზოგადოებრივ და საერთაშორისო ორგანიზაციებთან ურთიერთობებში.

4. თავმჯდომარე იწვევს კომისიის სხდომებს და ორგანიზაციას უწევს მის მუშაობას, პასუხს აგებს კომისიის მიერ დადგენილებების მიღებისას საპროცედურო წესების დაცვაზე და ამ დადგენილებების გამოქვეყნებაზე.

5. თავმჯდომარეს უფლება აქვს გადადგეს თანამდებობიდან, მაგრამ შეასრულოს კომისიის წევრის ფუნქციები დარჩენილი ვადით. თავმჯდომარე უფლებამოსილია თავისი დროებითი არყოფნის შემთხვევაში კომისიის რომელიმე წევრს დააკისროს თავმჯდომარის მოვალეობის შესრულება.

6. ამ მუხლით განსაზღვრული მოვალეობების შეუსრულებლობისას დგება თავმჯდომარის გადარჩევის საკითხი. თავმჯდომარეობიდან გადაყენებულ პირს უნარჩუნდება კომისიის წევრობის უფლება. ახალი თავმჯდომარე აირჩევა დარჩენილი ვადით კომისიის თავმჯდომარის გადაყენებიდან ერთი თვის განმავლობაში ამ მუხლის მე-2 პუნქტით დადგენილი წესით.


მუხლი 9. კომისიის მდივანი
1. კომისიის მუშაობის საპროცედურო და ტექნიკურ უზრუნველყოფას ახორციელებს კომისიის მდივანი. 

2. კომისიის მდივანს კომისიის წევრთაგან ირჩევენ კომისიის წევრები. 


მუხლი 10. კომისიის სხდომები
1. კომისია თავის ფუნქციებს ახორციელებს კომისიის სხდომების მეშვეობით.

2. კომისიის სხდომები საჯაროა და იმართება საჭიროების შემთხვევაში, მაგრამ არანაკლებ სამ თვეში ერთხელ. კომისიის სხდომის მოწვევის უფლება აქვს კომისიის თავმჯდომარეს ან/და კომისიის წევრთა ერთ მესამედს.

3. კომისია უფლებამოსილია, თუ მის სხდომას ესწრება კომისიის წევრთა ორი მესამედი.

4. კომისიის თითოეულ წევრს აქვს მხოლოდ ერთი ხმის უფლება. ხმის მიცემის ფორმას განსაზღვრავს სხდომა.

5. კომისია სხდომაზე ირჩევს კომისიის თავმჯდომარეს და მდივანს. მნიშვნელოვანი საფუძვლების არსებობისას კომისიას შეუძლია გადაირჩიოს თავმჯდომარე და მდივანი.

6. კომისიის სხდომებზე გადაწყვეტილებები მიიღება დამსწრე წევრთა ხმათა უმრავლესობით. ხმების თანაბრად განაწილების შემთხვევაში თავმჯდომარეს აქვს გადამწყვეტი ხმის უფლება.

7. კომისიის სხდომებში მრჩევლის სტატუსით და სათათბირო ხმის უფლებით შეიძლება მონაწილეობდნენ მოწვეული სპეციალისტები.

8. კომისიის მიერ მიღებული ყველა ნორმატიული აქტი და გადაწყვეტილება უნდა გამოქვეყნდეს კომისიის მიერ შესაბამისად მიჩნეულ პერიოდულ გამოცემაში. კომისიაში არსებული ინფორმაციის კონფიდენციალობას განსაზღვრავს კომისია. 


მუხლი 11. კომისიისათვის დოკუმენტების წარდგენა
1. კომისიას დოკუმენტებს დასამტკიცებლად წარუდგენენ ბუღალტერთა პროფესიული ორგანიზაციები.

2. დოკუმენტების კომისიისათვის დასამტკიცებლად წარდგენამდე აუცილებელია:

ა) ბუღალტრული აღრიცხვის დროებითი სტანდარტების, მათი ინტერპრეტაციებისა და ცვლილებების პროექტების სადისკუსიო მოხსენებასთან ერთად გამოქვეყნება საჯარო განხილვისათვის;

ბ) ბუღალტრული აღრიცხვის დროებით სტანდარტებს, მათ ინტერპრეტაციებსა და ცვლილებების პროექტებს თან ერთოდეს საერთაშორისო სტანდარტებთან შესაბამისობის დასაბუთება და გამოხმაურება; 

გ) ბუღალტრული აღრიცხვის საერთაშორისო სტანდარტების კომიტეტის მიერ გამოცემული ნებისმიერი სტანდარტის და ინტერპრეტაციის ქართულ ენაზე თარგმანის იდენტურობის დადასტურება.


მუხლი 12. კომისიის მიერ დოკუმენტების განხილვა და დამტკიცება
1. კომისიისათვის დასამტკიცებლად წარდგენილი დოკუმენტები ერთი კვირის ვადაში გადაეცემათ კომისიის წევრებს.

2. დოკუმენტების წარდგენიდან ერთი თვის ვადაში კომისია იღებს გადაწყვეტილებას მათი დამტკიცების შესახებ.

3. კომისიის დადგენილება დოკუმენტის დამტკიცების შესახებ ძალაში შედის მისი გამოქვეყნებიდან მე-15 დღეს, თუ კომისიის მიერ სხვა რამ არ არის განსაზღვრული.


მუხლი 13. დამტკიცებული დოკუმენტების გაუქმება
1. კომისია ვალდებულია გააუქმოს ბუღალტრული აღრიცხვის ნებისმიერი საერთაშორისო სტანდარტი, თუ იგი გაუქმებულია ბუღალტრული აღრიცხვის საერთაშორისო სტანდარტების კომიტეტის მიერ.

2. კომისიას შეუძლია გააუქმოს მის მიერ დამტკიცებული ნებისმიერი ინტერპრეტაცია და ბუღალტრული აღრიცხვის დროებითი სტანდარტი.

3. ამ მუხლის პირველი და მე-2 პუნქტებით გათვალისწინებული გადაწყვეტილებები ძალაში შედის გამოქვეყნებიდან მე-15 დღეს, თუ კომისიის მიერ სხვა რამ არ არის დადგენილი.


მუხლი 14. გამოქვეყნება
1. კომისიამ უნდა გამოაქვეყნოს დადგენილება:

ა) ბუღალტრული აღრიცხვის საერთაშორისო სტანდარტის დამტკიცების ან გაუქმების შესახებ;

ბ) ბუღალტრული აღრიცხვის საერთაშორისო სტანდარტის ნებისმიერი ინტერპრეტაციის ან ბუღალტრული აღრიცხვის დროებითი სტანდარტის დამტკიცების ან გაუქმების შესახებ.

2. ამ მუხლის პირველი პუნქტით გათვალისწინებული დადგენილებები უნდა გამოქვეყნდეს კომისიის მიერ შესაფერისად მიჩნეულ პერიოდულ გამოცემაში.


მუხლი 15. კომისიის ანგარიში
კომისია ყოველი წლის 31 იანვრამდე თავისი საქმიანობის შესახებ ანგარიშს წარუდგენს საქართველოს პარლამენტის საფინანსო-საბიუჯეტო კომიტეტს.

